
Ar Marichal Foch (1851-1929), ha zo bet savet ur monumant dezhañ war blasenn
ar bourk, a zeue en hañv d'e vaner Trofeunteunioù. Ur gomunite leanezed zo o
chom ennañ bremañ.
Ur maner all, maner Kêr ar Rous, a voe savet war vord Rivier Vontroulez e diwezh
an XVIIIvet kantved. Ul lec’h kaer meurbed eo gant ur park bras. Distroet eo bet ar
rivier e traoñ ar maner evit aesaat mont-ha-dont ar bagoù, rak unan eus birvidikañ
pezhier Breizh ez oa Montroulez da neuze.
Er pennad-skrid dïaraok e lavared ez oa Plouyann ur barrez Vrezhoneg. E weled
a reer splann pa seller ouzh an anoioù-lec’h : Koad Serc’hoù diwar ar ger kozh
serc’h, Nec’hoad diwar cnoch > cnech > krec’h / nec’h ha koad, ar Veuzid diwar
beuz, Koad Kongar, Penn ar Ru diwar runt > run ha Trofeunteunioù diwar tnou >
trow / traoñ, ha Kêr Ar Rous pa ne ve ken.
N’eo ket istor Blouyann manerioù ha labour-douar nemetken avat. A-raok ar
Brezel Bras dija ez oa troet Montrouleziz war ar c’hirri-nij. E 1911 e voe dalc’het
fest kentañ ar c’hirri-nij war ul lodenn eus tachenn ar c’hoursioù kezeg. E-pad un
nebeud bloavezhioù e voe implijet al lec’h-se c’hoazh.
E 1931 e voe graet ar studïadennoù kentañ evit kaout ur gwir dachenn evit ar
c’hirri-nij. Choazet e voe ul lec’h plaen etre maner Trofeunteunioù hag hent
Lannuon. Etre 1933 ha 1936 e voe graet al labourioù hag e 1939 e voe digoret an
dachenn war an ton bras.
E 1940, p'edo an Alamanted er vro, e voe implijet ha kresket ganto.
Aerborzh Montroulez eo deuet al lec’h da vezañ da vat bremañ gant ar
gompagnunezh Brit Air ha tachenn ar servijoù.
E 1954 e voe staget Plouyann ouzh Montroulez. Daoust da se e vez graet alïes 'an
Aotroù Maer' eus an eil-maer evit Plouyann pe 'an Itron Vaerez' pa’z eo ur vaouez
ha zo bet lakaet bremañ da eil-maerez.

communauté de religieuses.

ERRATUM: E ''Morlaix Mag'' niv. 78 eus miz Kerzu 2006, p.10, er pennad skrid Brezhoneg l. 1, lenn gwechall e-lec'h gwechhall.


